
MONITORING IZVJEŠTAVANJA MEDIJA U PREDIZBORNOJ KAMPANJI ZA OPĆE IZBORE 2018.

-PRVI PRELIMINARNI IZVJEŠTAJ-

Na osnovu zabilješki monitora, izvještaj pripremili Lejla Turčilo, 
Borislav Vukojević i Bojana Vukojević
Sarajevo, septembar 2018. 

UVODNE NAPOMENE
Prvi preliminarni izvještaj o monitoringu medija u predizbornoj kampanji za opće izbore 2018. godine obuhvatio je period od 7.9. do 21. 9.2018. godine. 

Glavni cilj monitoringa je utvrditi da li mediji pomažu građanima da na biračkom mjestu naprave informisan izbor. 
Stoga je u monitoringu postavljeno nekoliko važnih istraživačkih pitanja: 

· Da li mediji izvještavaju dovoljno o predizbornoj kampanji (odnosno, koji je udio izbornih sadržaja u odnosu na informativne sadržaje u mediju
)?

· Da li su politički subjekti jednako zastupljeni i tretirani u medijima (fer pristup kanalima komunikacije s građanima, izbalansirano i nepristrasno izvještavanje prema svima, nefavoriziranje određenih subjekata)?

· Postoje li primjeri privilegovanosti već izabranih kandidata/nosilaca javnih funkcija u medijskom izvještavanju (njihovo evenualno veće prisustvo u medijima u odnosu na one koji nisu već izabrani dužnosnici)?

· Postoje li primjeri privilegovanosti novih političkih subjekata/kandidata u medijskom izvještavanju?

· Da li je, i u kojoj mjeri, neprikladan govor prisutan u medijima tokom predizborne kampanje (i ko su njegovi nositelji: novinari ili drugi (nemedijski) akteri)
?

·  Postoji li (pod)zastupljenost žena/kandidatkinja u medijskim sadržajima?

· Da li i na koji način javni servisi ispunjavaju svoju društvenu ulogu u objektivnom informisanju javnosti tokom izborne kampanje?

Monitoring obuhvata uzorak od 30 medija (štampanih (dnevne novine), elektronskih (javni RTV servis, te privatne i javne radio i TV stanice) i online (news portali)) koji izlaze/emituju se na području Bosne i Hercegovine (oba entiteta)
. Također, monitoringom je obuhvaćeno 17 političkih stranaka, 35 neovisnih  kandidata i 16 kandidata za pojedinačne funkcije Predsjedništvo BiH, predsjednik i potpredsjednik RS
. 
Monitoring je rađen na način da je kreirana posebna metodologija (sa jasno razrađenim istraživačkim pitanjima, metodama i ciljevima, uz posebno kreiran kodni list za monitoring; autori metodologije Lejla Turčilo, Borislav Vukojević i Bojana Vukojević), izvšena obuka monitora (edukatori Borislav Vukojević i Bojana Vukojević), nakon čega su monitori (od 7.9.2018) pristupili monitorisanju sadržaja. Podatke prikupljene od monitora obradila je agencija Parametar i na osnovu dobivenih podataka autori izvještaja  (Lejla Turčilo, Borislav Vukojević i Bojana Vukojević) izvršili su analizu, sumirajući ključne rezultate i kreirajući preliminarne zaključke i preporuke.

Ovaj prvi preliminarni izvještaj, dakle, odnosi se na prvih 14 dana predizborne kampanje, dok će finalni, sveobuhvatni izvještaj obuhvatiti sve monitorisane medije i sve monitorisane sadržaje za period cjelokupne predizborne kampanje, kao i komparativnu analizu u odnosu na monitoring izvještavanja medija o lokalnim izborima 2016. godine, te će rezultirati konkretnim preporukama za profesionalnije, fer i izbalansirano izvještavanje medija u izbornom procesu.

NALAZI MONITORINGA U PRVIH 14 DANA KAMPANJE

ZASTUPLJENOST IZBORNIH SADRŽAJA U UKUPNIM MEDIJSKIM SADRŽAJIMA

U navedenom periodu u monitorisanim medijima objavljeno je ukupno10602 informativnih sadržaja, od čega je 2261 sadržaj bio vezan za izbore. U navedenom periodu, dakle, izborni sadržaji činili su 18% ukupnih informativnih sadržaja monitorisanih medija, što pokazuje da je interes medija za predizborno izvještavanje još uvijek mali.

Grafikon 1: Udio izbornih u informativnim  sadržajima u prvih 14 dana kampanje
Najveći udio izbornih u ukupnim informativnim sadržajima imaju privatne TV stanice (28,05%), a najmanji javne radio stanice (11,59%). Najveći broj sadržaja vezanih za izbore nalazimo na portalima.
Privatni mediji (TV stanice, štampa i portali), dakle, više izvještavaju o izbornoj kampanji od javnih medija. To, u svakom slučaju, zabrinjava, obzirom na činjenicu da bi upravo javni servisi trebali pokazati poseban interes i pristup izborima, budući da imaju ulogu zastupanja javnog interesa i rada u javnom interesu, a upravo je izvještavanje o predizbornim kampanjama, odnosno informiranje, educiranje i orjentiranje birača/građana javni interes, odnonsno jedan od ključnih zadataka javnih servisa. 
IZVJEŠTAVANJE MEDIJA O KANDIDATKINJAMA

Unutar monitoringa medija tokom predizborne kampanje, istraživali smo posebno predstavljanje kandidatkinja. Prema dosadašnjima zapažanjima, kandidatkinje su prisutne u 18,91% medijskih sadržaja, a kandidati u 81,02% sadržaja. Jasno je, dakle, vidljiva podzastupljenost kandidatkinja u odnosu na kandidate na izborima, što je dijelom refleksija i nedovoljne unutarstranačke parlamentarne demokratije u političkim strankama, koje vodeće pozicije na listama (nositelji lista) i dalje dodjeljuju mušrkim kandidatima. No, neovisno o pristupu samih stranaka svojim kandidatkinjama na izborima, mediji bi morali više raditi na promoviranju kandidatkinja, njihovih stavova, viđenja situacije u BiH i prijedloga i rješenja za tu situaciju, kako bi omogućili veću vidljivost kandidatkinja, ali i potencijalno ohrabrili veći broj žena kako za to da izađu na izbore i glasaju za žene, tako i da se, potencijalno, i same uključe u politčke procese. 
Među medijima koji su izvještavali o kandidatkinjama u predizbornoj kampanji, zasada prednjače news portali i štampa.

Grafikon 2:  Prisustvo kandidatkinja u medijima

Grafikon 3:  Udio predstavljenosti kandidatkinja prema tipu medija
Odnos medija prema kandidatkinjama je uglavnom neutralan. To je dobro, jer se pokazuje da je većina medija barem u kvalitativnom smislu sposobna tretirati kandidatkinje jednako kao i njihove muške kolege, odnosno ne naglašavati činjenicu da je žena prisutna na listi u negativnom kontekstu (iako smo zabilježili i 6% takvih medijskih izvještaja).  

Grafikon 4: Odnos medija prema kandidatkinjama

PRISUSTVO/ODSUSTVO NEPRIKLADNOG GOVORA
Prilikom analize izbornih sadržaja, posebno se pratilo i analiziralo prisustvo neprikladnog govora u svim njegovim oblicima, uz posebno obraćanje pažnje na to od strane kojeg subjekta je upućeno: da li od novinara ili od nekog drugog.

Rezultati pokazuju da je unutar ukupnog broja analiziranih sadržaja sa izbornom tematikom (N=2261), zabilježeno 11% slučajeva neprikladnog govora, koji uključuje huškanje, diskriminaciju, aluzije, pa i prijetnje. Ovo je nešto manji broj slučajeva neprikladnog govora u odnosu na period predizborne kampanje 2014 godine (kad je udio neprikladnog govora u izbornim sadržajima činio 14,95%). Nosioci neprikladnog govora su uglavnom ne-novinari, no pokazuje se da novinari ne čine mnogo na ukazivanju sagovornicima na neprikladnost takvog javnog nastupa i koriste neprikladan govor kandidata za privlačenje pažnje publike. 

Grafikon 5: Udio neprikladnog govora u izbornim sadržajima
Iako se, dakle, udio neprikladnog govora smanjuje, neophodno je da mediji prestanu da ga koriste kao sadržaj koji emituju bez ikakve ograde, često i sa ciljem, odnosno namjerom da izazovu pažnju publike i povećaju čitanost/gledanost/slušanost. 
UČESTALOST POJAVLJIVANJA POLITIČKIH SUBJEKATA U MEDIJIMA
Za prvih 14 dana predizborne kampanje, u 30 medija koje monitorišemo, zabilježen je visok  broj pojavljivanja političkih subjekata. Pojavljivanje političkih partija se evidentiralo tako što se svako izvještavanje o partiji ili o njenom kandidatu za Narodnu skupštinu RS, Parlament  Federacije BiH, kantonalne skupštine ili Parlamentarnu skupštinu BiH računalo kao pojavljivanje političke partije kojoj pripada. Zasebno su se evidentirala pojavljivanja kandidata za pojedinačne funkcije (Predsjednika RS i Predsjedništvo BiH), što znači da oni nisu uračunati u evidenciju pojavljivanja političkih partija.

 Od 2261 izbornih sadržaja, zabilježeno je da veliki dio medijskog prostora zauzimaju partije koje se nalaze na vlasti u entitetima. Na prvom mjestu po broju prikazivanja se nalazi SDA, a odmah za njom SNSD, dok je na trećem mjestu HDZ.
	Broj pojavljivanja
	Naziv stranke

	 382
	SDA 

	272
	SNSD 

	141
	HDZ 

	139
	PDP 

	138
	SBB 

	122
	SDS 

	109
	SDP 

	69
	DNS 

	53
	Savez za pobjedu 

	45
	Naša stranka 


Tabela 1: Broj pojavljivanja političkog subjekta –stranke

Kod kandidata za pojedinačne funkcije (Predsjednika RS i Predsjedništvo BiH), na prvom mjestu po broju pojavljivanja se nalazi Milorad Dodik, kandidat za srpskog člana Predsjedništva BiH i to sa 650 pojavljivanja. Nakon njega, druga po broju pojavljivanja je Željka Cvijanović, kandidatkinja za Predsjednicu RS, sa 282 pojavljivanja. Dragan Čović, kandidat za hrvatskog člana Predsjedništva BiH je treći po broju pojavljivanja u medijima. S obzirom da je monitoring obuhvatio i nezavisne kandidate i nove političke opcije i pokrete, zabilježeno je da su oni skoro nevidljivi u centralnim informativnim emisijama, s obzirom da se nezavisni kandidati nisu pojavili više od 3 puta u 30 posmatranih medija.  

	Broj pojavljivanja
	Ime kandidata/kinje

	650
	Milorad Dodik -- SNSD

	282
	Željka Cvijanović -- SNSD

	242
	Dragan Čović -- HDZ

	216
	Mladen Ivanić -- PDP

	145
	Vukota Govedarica -- SDS

	121
	Željko Komšić -- DF

	105
	Šefik Džaferović -- SDA

	93
	Fahrudin Radončić -- SBB

	87
	Denis Bećirović -- SDP

	37
	Diana Zelenika -- HDZ 1990


Tabela 2: Broj pojavljivanja političkog subjekta – kandidati za pojedinačne funkcije
Ono što je uočljivo jeste to da Milorad Dodik ima nesrazmjerno veći broj pojavljivanja u medijima od druga dva sljedeća kandidata na listi, kao i da ima veći broj pojavljivanja od svih njegovih stranačkih kolega (SNSD kao stranka se pojavila 272 puta). 

	Broj pojavljivanja
	Naziv političkog subjekta

	650
	Milorad Dodik -- SNSD

	382
	SDA -- Stranka

	282
	Željka Cvijanović -- SNSD

	272
	SNSD -- Stranka

	242
	Dragan Čović -- HDZ

	216
	Mladen Ivanić -- PDP

	145
	Vukota Govedarica -- SDS

	141
	HDZ -- Stranka

	139
	PDP -- Stranka

	138
	SBB -- Stranka


Tabela 3: Broj pojavljivanja političkog subjekta – partije i pojedinačni zajedno

(NE)PRISTRASNOST MEDIJA U KAMPANJI
S ozbirom da je jedna od osnovnih zadaća medija u predizbornoj kampanji da budu objektivni u izvještavanju o političkih subjektima i da uvijek imaju na umu javni interes, a pored toga i zakonske odredbe obavezuju javne servise na određeno ponašanje u ovom periodu, značajno je pratiti kakav ugao medij zauzima prilikom izvještavanja o političkim subjektima. 
Kod mjerenja pojavljivanja pristrasnosti, očekivano, potvrdilo se da je najveća pristrasnost zabilježena u najmanje regulisanom medijskom prostoru – portalima. U praćenim portalima, naišli smo na skoro 300 slučajeva pristrasnog izvještavanja. Međutim, 205 slučajeva pristrasnosti i navijačkog novinarsta je zabilježeno u elektronskim medijima (javne tv stanice, privatne tv stanice i javne radio stanice), što smatramo alarmantnim. Ovdje treba podsjetiti na obavezu Regulatorne Agencije za komunikacije da prati i sankcioniše svaki vid neprofesionalnosti, te da svoje aktivnosti pojačava u periodu izborne kampanje. 

Grafikon 6: Pristrasnost (prema tipu medija)

Zbog posebnih zakonskih odredbi, izdvojili smo javne servise u BiH, kako bismo sagledali njih koji imaju dodatno obavezu prema građanima. U pregledu izvještavanja javnih servisa o političkim subjektima, primjetno je da javni servis Republike Srpske pokazuje neprofesionalnost – u 45 slučajeva ovaj medij je zauzeo pristrasan ugao prema političkom subjektu. 

Grafikon 7: Pristrasnost – javni servisi

PRAVO NA ODGOVOR
Pravo na odgovor podrazumijeva da se svim zainteresovanim stranama omogući odgovor u medijskom sadržaju. To znači da, ako se neki politički subjekt pomene, pogotovo u negativnoom kontekstu, medij bi trebalo da ponudi odgovor toj strani. 

Monitoringom je utvrđeno da je najviše slučajeva uskraćivanja prava na odgovor političkom subjektu, u situacijama gdje je trebalo da pruži svoj ugao, bilo na news portalima – 760 slučajeva. Štampa je takođe uskratila pravo na odgovor u 406 slučajeva, a nešto manje situacija takvog odnosa prema političkim subjektima je bilo u elektronskim medijima (javne i privatne tv stanice i javne radio stanice) – 317. Ovi podaci još jednom potvrđuju probleme koji su već neko vrijeme prisutni kod news portala, a to je nedostak kontrole i odgovornosti prema informacijama iznesenim na internetu.

Grafikon 8: Pravo na odgovor, prema tipu medija

Javni servisi su pokazali nešto manje situacija uskraćivanja prava na odgovor političkim subjektima – Radio RS je imao najviše takvih slučajeva (56), zatim BHT1 (35), RTRS (26), dok je najmanje takvih slučajeva zabilježeno na Radio i TV FBiH. Treba napomenuti da je posebno praćeno davanje prava na odgovor, gdje se vidjelo da mediji u velikoj mjeri poštuju ovo pravilo odgovornog izvještavanja. 

Grafikon 9: Pravo na odgovor – javni servisi
PRELIMINARNI ZAKLJUČCI 
Nakon prvih 14 dana kampanje, osvrnuvši se ponovo na istraživačka pitanja koja smo postavili u ovom istraživanju, generalno, možemo zaključiti sljedeće:
· Prema dosadašnjim pokazateljima, ne možemo tvrditi da mediji (a posebno javni servisi) daju dovoljno informacija građanima, a koje bi im omogućile informisan izbor
· Neprikladan govor je prisutan u relativno malom procentu u samim medijskim sadržajima (ne računajući komentare na news portalima)
· Primijetno je znatno veće prisustvo u medijima stranaka i kandidata koje već participiraju u vlasti i gotovo potpuna nevidljivost novih stranaka i pokreta
· Bilježimo i pristrasnost medija u izvještavanju, a posebno zabrinjava pristrasnost jednog dijela sistema javnog emitiranja - RTRS
· Kandidatkinje su i dalje podzastupljene u medijima.
U skladu s dobivenim pokazateljima i izvedenim zaključčcima, slobodni smo iznijeti i nekoliko preporuka za medijsko izvšetavanje tokom preostalih 14 dana kampanje:

· Nedopustivo je da mediji, a posebno javni servisi zanemaruju svoju funkciju edukacije i orijentacije, potrebno je više pažnje posvetiti informisanju o izborima;
· Većina medija treba usvojiti fer i izbalansiran pristup,  jer je vidljivo da je pravo na odgovor više izuzetak, nego pravilo;
· Iako je pristup kandidatkinjama uglavnom neutralan, broj pojavljivanja žena mora se povećati;
· Neprikladan govor se generalno smanjuje, ali novinari i mediji trebaju više raditi na osuđivanju 
takvog ponašanja  (objasniti izvorima da je govor mržnje krivično djelo, a drugi oblici neprikladnog govora jednostavno nisu moralno prihvatljivi);
· News portali imaju velikih problema sa informisanjem u javnom interesu, što je posljedica više faktora, među kojima i nepostojanje regulative za online medije
· Javni servisi, posebno RTRS, moraju više pažnje posvetiti različitim političkim akterima, a ne samo partiji/ama i kandidatu/ima na vlasti;
· Regulator (RAK) mora snažnije preuzeti svoju ulogu praćenja i regulacije tokom izbornog perioda. 
U konačnici, nužno je još jednom podsjetiti medije na njihovu društvenu ulogu i društvenu odgovornost u predizbornom izvještavanju.

PRILOG 1: LISTA MONITORISANIH MEDIJA
PRILOG 2: LISTA POLITIČKIH SUBJEKATA
� Tokom monitoringa 2016. godine  analizirali smo udio izbornih sadržaja u ukupnim sadržajima medija, no u ovom monitoringu opredijelili smo se za udio izbornih sadržaja u informativnim sadržajima medija, budući da to vjerodostojnije odražava stvarnu prisutnost izvještavanja o izborima u medijskom prostoru. Naime, ukupni sadržaji medija, posebno novina, uključuju i brojne sadržaje koji u svakom slučaju ni na koji način ne mogu biti povezani sa izbornim izvještavanjem, poput oglasa, čitulja, jet set rubrika, sporta itd. a kada ih se uporedi s brojem sadržaja o izborima mogu dati krivu sliku o podzastupljenosti ove teme u medijima. Stoga se čini smislenijim uporediti koji dio informativno-političkih sadržaja zauzimaju izborni sadržaji. No, u svakom slučaju, bit će zabilježena i eventualna prisutnost političkih subjekata i kandidata u neinformativnim sadržajima u svrhu manipulacije (na stranicama sportske, kulturne rubrike itd.)


� Također, tokom monitoringa 2016. godine analizirali smo prisustvo govora mržnje u medijima, no zbog činjenice da je govor mržnje, barem onaj direktni koji poziva na nasilje, manje prisutan, a da je mnogo češći neprikladan govor poput diskreditovanja političkih oponenata korištenjem neprikladnih termina, uvrede,  diskriminiranje pojedinaca i grupa itd., u ovom monitoring opredjeljujemo se za analizu onoga što nazivamo „neprikladan govor“, a što uključuje sve oblike javnog govora koji pokazuje nizak nivo političke i komunikacijske kulture.  


� Lista medija u prilogu


� Lista političkih subjekata u prilogu








